ÁLYKTUN

Mikill vöxtur hefur verið í ferðaþjónustu á Íslandi síðustu ár og hefur erlendum ferðamönnum fjölgað um 60% á síðustu 5 árum og eru þeir nú orðnir fleiri en landsmenn eða 302,913.  Gjaldeyristekjur af ferðaþjónustu eru nú 13.3% af heildargjaldeyristekjum þjóðarinnar eða rúmlega 30 milljarðar og er ferðaþjónusta önnur mikilvægasta atvinnugrein þjóðarinnar ef litið er til gjaldeyrisöflunar.  Ef þróun síðustu 20 ára heldur áfram má búast við að erlendir ferðamenn, sem sækja landið heim, verði orðnir ein milljón talsins árið 2015.  Slík fjölgun kallar á mikla vinnu og margvísleg verkefni en gefur fyrirtækjum og þjóðinni allri mikil tækifæri til framtíðar.

Þessi mikla fjölgun síðustu ára er m.a. ávöxtur markvissrar markaðssetningar og hefur m.a. tekist að fjölga ferðamönnum verulega utan háannar, en ljóst er að það þarf að leggja mikinn og áframhaldandi kraft í markaðssetningu í næstu árum sérstaklega til þess að dreifa viðskiptum meira um landið og auka nýja markaði s.s. ráðstefnumarkaðinn þegar stórbætt aðstaða fæst með nýrri ráðstefnumiðstöð.  

Arðsemi fyrirtækjanna hefur þó verið allsendis ófullnægjandi. Sérstaklega hefur hótelrekstur víða á landsbyggðinni verið erfiður svo og rekstur samgöngufyrirtækja, flugfélaga og hópbifreiðafyrirtækja. Hátt gengi íslensku krónunnar, háir vextir, hækkun á olíuverði og miklar hækkanir á launakostnaði hafa valdið erfiðleikum hjá fyrirtækjum í ferðaþjónustu.

Í ljósi þeirrar spár að ferðamönnum fjölgi verulega hér á landi á næstu árum er nauðsynlegt að atvinnugreinin og stjórnvöld snúi bökum saman við að skapa skilyrði til áframhaldandi sóknar. Brýnustu verkefnin verða samgöngumál, markaðsmál, vöruþróun, umhverfismál og gæða- öryggis- og fræðslumál auk þess sem almenn rekstrarskilyrði þurfa að vera með þeim hætti að íslensk fyrirtæki séu samkeppnishæf á alþjóðavettvangi. 

